
Қабділмәжит К.
Бірлік түбі – тірлік

Зерттеу институты аграрлық университетпен бірігуі мүмкін

  Елбасының тапсырмасы бойынша еліміздің жоғары оқу орындарында жүргізіліп жатқан оңтайландыру саясатына ауыл шаруашылығы саласының майталман мамандары үн қосып, А.Бараев атындағы астықты шаруашылықты немесе Қарағанды өсімдік жөне селекциялық ғылыми-зерттеу инсти​тутын Сәкен Сейфуллин атындағы Қазақ Агротехникалық университетіне қосу керек деген бастама көтерді.
  Республикамыздың аграрлық ғылыми-зерттеу институттарында 175 ғылым докторы, 484 ғылым кандидаты, ал аграрлық бағыттағы үш жоғары оқу орнында 216 доктор мен 693 ғы​лым кандидаты жұмыс істейді.
   Аңғарсаңыз, университеттерде еңбек ететін ғалымдардың саны ғылыми-зерттеу институт​тарында тер төгіп жүргендермен салыстырғанда әлдеқайда көп. Алайда олар дәріс оқумен ғана шектеледі, ғылыми-зерттеу жұмысына ден қоймайды. Осының кері әсері аграрлық ғылыми-зерттеу институттарына тиіп жатыр. Ауыл шаруашылығы саласының білгірлері жоғарыдағы ұсынысты ғалымдардың ғылыми әлеуетін толық пайдалану және ғылыми-зерт​теу институттарын кадр тапшылығынан арылту үшін ұсынып отыр.
    Бұл туралы Қазақ Агротехникалық университетінің ректоры Ақылбек Күрішбаев: «Бізде аграрлық жоғары оқу орындары мен ғылыми- зерттеу институттары арасында байланыс жоқ. Ғылыми-зерттеу мекемелерінің ғалымдары негізінен тек қана ғылыми жұмыстармен, ал жоғары оқу орындарының ғалымдары көбінесе оқытушылық қызметпен айналысады. Әрқайсысы ез алдына жұмыс жасайды. Бұл тәжірибе кеңестік дәуірден қалыптасқан. Дамыған елдердің тәжірибесінен байқайтынымыз, оларда білім мен ғылым ажырамас бір жүйеде жүреді. Мұнымен қоса ғылыми-зерт​теу институттары мен тәжірибелі-сынамалық кәсіпорындар университеттердің міндетті түрдегі құрылымдық элементтері болып табылады. Бұл сапалы кадрлар дайындауға, ғылым мен инновациялық жүйенің тиімді де тұрақты жұмыс жасауына жағдай тудырады. Мәселен, АҚШ-та, Канада мен Англияда ғылыми жұмыстардың бәрі университеттерде шоғырланған және әрбір ғалым оқу ісіне тартылады. Сонымен қоса студенттер мен магистранттар тәжірибе мен ғылыми білімді осы өздеріндегі ғылыми-зерттеу институттарының ғылыми ла​боратория базаларында алады», - деген пікір білдірді. Оның ойынша, аграрлық ғылымды ұйымдастыру мен басқару ісі жетілдірілгенде ғана мезгіл мәселесі күн тәртібінен түседі.

   Сөз арасында университет басшысы аграр​лық ғылым саласындағы өзекті мәселелерді де тілге тиек етті. Ол елімізде өндірілетін өнімдер өндірісте 10-20 кейде 50 жылға дейін езгеріссіз қолданылатынына, ал жаңа түрлері қазіргі заманғы биотехнология әдісінсіз, кпассикалық жолмен жасалынатынына қынжылып: «АҚШ пен Канадада өндірісте пайдаланыла- тын ауылшаруашылық дақылдарының түрі екі-үш жыл сайын жаңартылып, тұқымдық материалдың сапасы жақсартылып отырады. Сәйкесінше америкалық және канадалық бидайдың сапасы ғылы​ми жетістіктерді барынша пайдаланудың арқасында жоғары болып келеді. Бізде барлығы соқыр тәуекелмен жасалынады. Салдарынан өнімділік азайып, ауыл шаруашылық тауарларын өндірушілер шығынға ұшырайды. Қазірдің өзінде біздің климатқа бейімделген құрғақшылыққа төзімді зәйтүн, ірі бұршақты, жармалық және мал азықтық дақылдардың түрлері мүлдем жетіспейді», - дейді
